
IX. ARAU KONBENTZIONALAK. 

NAZIOARTEKO TRATATUA IV

1. TRATATUEN EMENDAMENDU ETA ALDAKETA (edo modifikazioa)

2. TRATATUEN NULITATEA EDO DEUSEZTASUNA

A) Deuseztasuna edo nulitatea eta deuseztagarritasuna edo anulagarritasuna

B) Tratatuen deuseztasun kausak

- Estatuaren adostasun akatsak

- Deuseztasun kausa objektiboa

C) Deuseztasunaren ondorio juridikoak

3. TRATATUAREN AMAIERA

A) Amaiera kausak

- Tratatuaren xedapenen aplikazioan amaitzea (VH 54)

- Tratatu berri baten onarpenagatik aurreko Tratatua amaitzea

- Ezusteko edo ustekabeko gertakarien ondorioz ematen den Tratatuaren amaitzea

B) Amaieraren ondorio juridikoak

4. TRATATUAREN APLIKAZIOAREN GERORATZEA

A) Geroratzea

B) Tratatuaren aplikazioa geroratzeko eta amaitzeko kausak

- Izaera autonomoa duten kausak

- Amaierarekin lotuak agertzen direnak (geroratze eta amaiera kausa amankomunak)

C) Geroratzearen ondorioak

5. PROZEDURA TRATATU BATEN APLIKAZIOAREN NULITATE, AMAIERA ETA GERORATZE KASUETAN
----------------------------------------------
1. TRATATUEN EMENDAMENDU ETA ALDAKETA (edo modifikazioa)

Printzipioz, Tratatua inongo klausularik gabe adosten bada, ulertzen da hura betirako egin dela. Dena den, gerta daiteke hura aldatzeko premia ikustea, eta kasu hauetan, hainbat kausa medio, Tratatuen berrikuspenerako prozesua irekiko da.


Honen inguruan, bi termino ditugu kontutan hartu beharrekoak: aldaketa (edo modifikazioa), eta emendamendua (Tratatuaren aldaketa formala). Aldaketaren kasuan, Tratatuaren osotasuneko aldaketari egiten zaio erreferentzia (aldeanitzeko Tratatuan, testua aldatu gabe, horren kide diren Estatu jakinen arteko harremanetan modu berrian jokatuko dute, baina besteekin aurreko Tratatua aplikatuko da). Emendamenduaren kasuan, berriz, Tratatuaren zenbait xedapenen aldaketa emango da (testua bera aldatuko da).


Gai hau Vienako Hitzarmenaren 39-41 artikuluen bitartean arautzen da. Bertan jasotzen diren arau orokorrek diote emendamendua xedapenen aldaketa formala dela; aldaketaren kasuan Tratatu baten parte diren Estatu kopuru baten artean gertatzen den akordioari egiten zaio erreferentzia, akordio honek Tratatuak ezarritako eraentza orokorra Estatu hauen artean aldatzea aurrikusten duelarik. Emendamenduaren kasuan, testu berria Estatu guztiei zaie aplikagarri; aldaketaren kasuan, berriz, parte diren Estatuetatik bakar batzuei (aldaketa adostu dutenei).

- Emendamendua


Tratatu baten emendamendua egingo da Estatu guztien akordioaren bidez. Aldebiko Tratatuetan hau argi dago, baina zer gertatzen da aldeanitzekoetan? Honelakoetan, ez da beharrezkoa izango konsensua lortzea, eta Vienako Hitzarmenaren 40. artikulua jarraitu beharko da:

+ Tratatu bat emendatu behar dutenek parte diren beste Estatuei jakinarazi behar diete. Jakinarazpen honen aurrean, Tratatuaren kide guztiek aukera izango dute emendamendu horren inguruko negoziazioan parte hartzeko.

+ Behin akordioa lortuta, ez da zertan konsensurik lortu behar. Babestu behar dira emendamendu horren aurka azaltzen diren Estatuak; beraz, bere adostasuna azaldu ez dutenen kasuan, emendamendua ez da aplikagarri izango.

- Aldaketa (modifikazioa)

Batzuetan hauek egiteko aukera Tratatuan bertan aurkitzen da; bestetan, aldiz, ez da ezer aurrikusten. Honelakoetan, espreski debekatzen ez bada, bi ukanbehar bete beharko dira:

+ Tratatuaren parte diren beste aldeen eskubide eta obligazioak ez ukitzea

+ Tratatuaren helburuarekin bateragarria izatea


Ukanbehar hauek betetzen diren edo ez, parte diren Estatuek ikusi beharko dute. Modifikazioa aplikatzen duten Estatuek nazioarteko erantzukizuna izango dute baldintzak betetzen ez badira.


Nazioarteko erakundeek egindako Tratatuaren kasuan, arau orokor hauetaz gain, bereziak diren beste arau sorta bat ere kontutan hartu beharko da, hau da, nazioarteko erakundearena.

2. TRATATUEN NULITATEA EDO DEUSEZTASUNA

A) Deuseztasuna (nulitatea) eta deuseztagarritasuna (anulagarritasuna)

Kontzeptu hauen oinarria barne Zuzenbidean aurkitzen da, Zuzenbide Zibilean. Baina nazioarteko ordenamenduan ezin da kontzeptu hau zuzenean aplikatu, eta araoz ugari sortzen dira, bi hauen arteko mugak ezin direlako garbi ikusi Nazioarteko Zuzenbide Publikoan. Deuseztasun kausak Vienako Hitzarmenean agertzen dira: arlo subjektiboarekin zerikusia dutenak (Estatuen adostasunaren akatsei lotuta), eta kausa objektiboarekin harremana dutenak (adibidez, ius cogens izaerako arauen bortxaketa...).

B) Tratatuen deuseztasun kausak

- Estatuaren adostasun akatsak

+ Tratatua ospatzeko barne Zuzenbideko eskuduntza-arauak bortxatzea (Vienako Hitzarmenaren 46. art.). Bi ukanbehar: bortxaketa hori nabaria izatea (ohizko praktikari begiratuta eta fede ona aplikatuz), eta barne Zuzenbideko oinarrizko garrantzia duen arau bat ukitzea.

+ Estatuaren adostasuna adierazteko emandako botereen mugak ez errespetatzea (Vienako Hitzarmenaren 47. art.). Bi muga: akatsa behin-betiko adostasuna emateko orduan gertatu behar da, eta eskatzen da beste Estatu negoziatzaileei muga horiek aldez aurretik adieraztea.

+ Estatuaren ordezkariaren korrupzioagatik (Vienako Hitzarmenaren 50. art.). Frogatu beharko da ordezkariaren ekintza eta adostasun-adierazpena beste Estatu baten ekintzen ondorioa dela, eta korrupzioa frogatzeko nahikoa izango da beste Estatu bati egozgarria zaiola frogatzea.

+ Estatu baten ordezkariarengan egindako koakzioagatik (Vienako Hitzarmenaren 51. art.). Berdin da koakzioa nondik datorren; Estatuen ordezkarien gain eman daitezkeen koakzio eta intimidazio guztiak hartu nahi dira kontutan.

+ Estatu baten gain egindako mehatxu edo indarragatik (Vienako Hitzarmenaren 52. art.).

+ Errore supostu batengatik (Vienako Hitzarmenaren 58. art.). Bi ukanbehar: errorea izatea Estatu horrek gertatutzat jotzen duen egitate baten gain, eta errore hori adostasuna emateko oinarrizko arrazoia izatea.

- Deuseztasun kausa objektiboa
+ Nazioarteko Zuzenbide Orokorreko arau inperatibo baten -ius cogens izaerako arau baten- existentziagatik ematen den deuseztasuna (Vienako Hitzarmenaren 53. art.). Deusezak izango dira ius cogens izaerako arauek kontrako Tratatuak. Tratatua indarrean egonik, momentu horretan ius cogens izaerako araua sortzen bada (Vienako Hitzarmenaren 64. art), Tratatu hori deuseza izango da, beti ere biak bateragarriak ez direnean.

C) Deuseztasunaren ondorio juridikoak

Hauen eraentza Vienako Hitzarmenaren 69-71 artikuluetan agertzen da.


VH 69.1 art.: Tratatu bat deuseza den kasuetan, ez du inolako indar juridikorik izango. Vienako Hitzarmenaren 64. artikuluko salbuespena kenduta, Tratatu deusezek ez dute inoiz efekturik izango, hasieratik izango dira deusezak (nahiz eta hasieratik ez helegin).


Honekin arazoak sor daitezke: gerta daiteke Tratatua fede onez aplikatua izatea, baina momentu batean ikustea deuseza dela. Zer gertatuko da, orduan, bitartean sortu diren efektu juridikoekin?


VH 69.2 artikuluaren arabera, deuseztasun hori demostratzeak ez du besterik gabe aurretiko egintza (aplikazio) guztien deuseztasuna suposatzen, eta posiblea den heinean, deuseztasun kausarik ez balego bezala mantenduko dira. Honek bi salbuespen ditu:

* Dolu, korrupzio eta koakzioaren ondorioz gertatu diren deuseztasunak, honek fede ona baztertzen duelako (VH 49 eta 52)

* Ius cogens izaerako arauen kasuan (VH 71), Tratatu deusezaren efektu juridiko guztiak ezabatzen saiatu beharko dute, eta beraien arteko harremanak hortik aurrera ius cogens izaerako arauaren arabera antolatu.


Ius cogens izaerako araua Tratatua baino geroago sortzen bada, arau horrek Estatuak bere obligazioetatik aske utziko ditu, eta sortutako eskubide, betebehar eta egoera juridikoak mantenduko dira, beti ere arau inperatiboaren kontra ez badoaz.

3. TRATATUAREN AMAIERA

A) Amaiera kausak

Tratatuak jaio, bizi eta hiltzen dira; azken kasu hau da amaierarena. Vienako Hitzarmenak 3 amaiera mota ezberdintzen ditu: Tratatuaren xedapenen aplikazioan amaitzea; Tratatu berri baten onarpenagatik aurreko Tratatua amaitzea; eta ezusteko edo ustekabeko gertakarien ondorioz ematen den Tratatuaren amaitzea.

- Tratatuaren xedapenen aplikazioan amaitzea (VH 54)

Nazioarteko Zuzenbide Publikoan oinarrizko printzipioa aldeen askatasuna dela esan dugu beti, hemen bertan ikusten den bezalaxe. Honela, Estatuek Tratatuan bertan honen amaiera aurrikusi dezakete. Hau ez bada gertatzen, parte diren Estatuek aho-batasunez erabaki dezakete Tratatu hori amaitzea. Kasu hauetan beste Estatu baten eskubide edo obligaziorik ukitzen bada, VH 37. art. izango da aplikagarria: hirugarren Estatu horren adostasuna beharko da.


Tratatuan amaierari buruz inongo xedapenik jaso ez, eta adostasunik lortzen ez badute, VH 56. artikuluaren arabera, ezingo da Tratatutik alde egin, salbu ulertzen bada hura zela aldeen borondatea edo Tratatuaren izaeratik eratorri badaiteke.

- Tratatu berri baten onarpenagatik aurreko Tratatua amaitzea


Aldeek Tratatu berri bat onartzen dutenean, eta hau aurrekoarekin bateragarria ez denean, suposatu behar da borondate berri honek aurrekoa ordezkatzen duela. Kasu hau emango da beti ere lehenengo Tratatuan parte diren Estatu guztiek bigarrenean parte hartzen badute.

- Ezusteko edo ustekabeko gertakarien ondorioz ematen den Tratatuaren amaitzea

+ Tratatuaren gauzatzea lortzeko ezinbestekoa den obejktuaren desagerpena (VH 61). Adibidez, Tratatuaren helburua zen uhartea urpean desagertzea.

+ Tratatua ospatu zen momentuan ematen ziren inguruabarren erabateko aldaketa,    (VH 62). Rebus sic stantibus printzipioaren arabera.

+ Zuzenbide Orokorreko arau inperatibo baten agerpena (VH 64)

B) Amaieraren ondorio juridikoak

Posiblea da Tratatuan bertan amaiera horren ondorioak zeintzuk diren aurrikustea; kasu horietan, bertan jasotakoari jarraituko zaio. Baina Tratatuan bertan inolako aurrikuspenik egiten ez denean, oinarrizko araua VH 70. art. izango da; kasu honetan, printzipioz, amaiera momentutik aurrera Estatu guztiak aske geratzen dira, hartutako obligazio guztiak desagertzen dira. Neurri honek ez du efektu atzeraeraginkorrik.

4. TRATATUAREN APLIKAZIOAREN GERORATZEA

A) Geroratzea

Geroratzea Tratatuak efektuak sortzeari epe baterako uztea da; hau da, Tratatua baliozkoa izanik eta indarrean egonik, epe baterako bere efektuak edo hauetako batzuk eseki egiten dira. Esekipen hau Estatu guztien artean edo Estatu jakin batzuen artean egin daiteke.

B) Tratatuaren aplikazioa geroratzeko eta amaitzeko kausak
- Izaera autonomoa duten kausak
+ VH 57 ( Estatuen borondatearen askatasuna (aho-batez erabaki behar dute)

+ VH 58 ( Tratatu baten baitan Estatu jakin batzuen arteko geroratzea. Hau bi kasutan eman daiteke: aukera hori Tratatuan bertan aurrikusten bada, edo Tratatuan debekatua ez badago. Bigarren kasuan, bi baldintza bete beharko dira: besteen eskubideak ez ukitzea, eta Tratatuaren objektu eta xedearekin bateragarria izatea.

+ VH 61.1 ( Ustegabeko gertakaria ematen den kasuan, eta ondorioz Tratatuaren obligazioak ezin direnean bete, denbora batez Tratatua geroratu ahal izango da.

+ VH 62.3 ( Tratatua egin zen garaiko inguruabarrak erabat aldatzen direnean posiblea izango da Tratatua geroratzea (rebus sic stantibus printzipioa).

- Amaierarekin lotuak agertzen direnak (geroratze eta amaiera kausa amankomunak)

+ VH 59.2 ( Tratatu berri baten onarpenaren kausagatik ematen den geroratzea

+ VH 60.3 ( Bortxaketa larri baten ondorioz ematen den geroratzea. Kasu hauetan, bortxaketa hori jasan duen aldeari aukera ematen zaio bai Tratatua amaitutzat emateko bai geroratzea eskatzea (VH 60.1 art.). Aldeanitzeko Tratatuen kasuan, hiru hipotesi eman daitezke (VH 60.2):

* Bortxaketa burutu ez duten beste Estatu guztiek amaiera edo geroratzea adostea, bai bortxatzailearekiko bai alderdi guztiekiko.

* Bortxaketaren ondorioz bereziki kaltetua suertatu den alderdiak aukera du Tratatua erabat edo partzialki geroratzeko bortxatzailea eta beraren artean.

* Edozein alderdi erabat edo partzialki Tratatuaren geroratzea eskatzea, gertatu den bortxaketak erabat aldatzen duelako alderdi bakoitzaren obligazioa.

C) Geroratzearen ondorioak

Geroratzearen kasuan, Tratatua ez da iraungi, indarrean jarraitzen du, baina bere xedapen batzuk edo guztiak denbora jakin baterako aplikaziorik gabe uzten dira. Gai honetan oinarriak VH 72 artikuluak ezartzen ditu.


Vienako Hitzarmenak jasotako ondorioak modu subsidiario batean sartzen dira jokoan, hau da, aldeek erabakitakoari begiratu beharko zaio lehenik. Honelako xedapen espresurik ez badago, ondorio nagusia da aldeek epe baterako ez dutela Tratatua bete beharko. Bestelako xedapenak ez dira ukituak izango, eta berean jarraituko dute.


Azkenik, VH 72.2 artikuluan jarrera zehatz bat eskatzen zaie Estatuei: Tratatua berriz aplikatzera zuzendutako ekintzak ezingo dituztela oztopatu.

5. PROZEDURA TRATATU BATEN APLIKAZIOAREN NULITATE, AMAIERA ETA GERORATZE KASUETAN

Tratatu baten aplikazioaren nulitate, amaiera eta geroratzea eskatu nahi duten Estatuek beste aldeei beren nahia adierazi behar diete, xede konkretua eta arrazoiak agertuz. Jakinarazpen hau idatziz egin beharko da (VH 65.1 eta 67.1).


Hau egin ondoren, gutxienez 3 hilabeteko epea utziko da. Epe horretan, inongo eragozpenik agertzen ez bada, neurria eskatzen duen Estatuak hura hartu ahal izango du (VH 65.2). Epe horretan Estaturen batek eragozpenik jartzen badu, NBK 33. art. aplikatuz, konponbide bat bilatu beharko da. Eragozpena agertu eta 12 hilabeteko epean irtenbiderik topatu ez bada, bi prozedura ezberdin jarraitu ahal izango dira:

- Ius cogens izaerako arau baten inguruan bada arazoa, aldeetako edozeinek Nazioarteko Justizia Auzitegiaren aurrean aurkeztu ahal izango du, beti ere beraien artean arbitraia erabiltzea adostu ez badute.

- Bestelako xedapenetan oinarritzen bada gatazka, aldeetako edozeinek Idazkari Orokorrarengana jo ahal izango du, kontziliazio-komisio baten bidezko konponketa prozedurari hasiera emateko.

PAGE  
3

